
fir dass mer et maache kënnen, dass de Salarié och 
weiderhin nach ka säi Salaire kréien, dass d’Entre-
prise, déi scho Schwieregkeeten huet, och kann de 
Salarié weiderhi bezuelen.
Ech ginn awer och bei deenen Diskussiounen, a mir 
hate se och an der Kommissioun, Recht, dass déi 
Entreprisen, déi natierlech zu dëser Zäit net vun der 
Kris betraff waren, awer vläicht an esou ee Secteur 
falen, dës Aiden och net kënne kréien. Well wa mer 
dat géife maachen, dann hätte mer jo d’Zil komplett 
verpasst vun dëser Hëllef, déi et hei gëtt.
Virdrun ass geschwat gi vu Konsumtempelen. Ech 
muss Iech soen, an ech maache just eng Klammer 
op, Konsumtempelen, wann een et ëmmer héiert, 
mengen ech, geet vun Definitioun zu Definitioun 
ëmmer erëm anescht. Wann e Konsumtempel eng 
Grande surface sollt sinn, da sinn awer an deem 
Konsumtempel eng ganz Rëtsch vun anere klengen 
Tempelcher - et deet mer leed, ech kenne mech net 
esou aus an deene verschiddenen Deeler vun der 
Kierch. E Konsumtempel, esou wéi vläicht och elo 
grad gesot ginn ass, ass net de Liewensmëttel-
supermarché, deen dran ass. De Konsumtempel 
ass eng Ureiung vu lauter ganz klenge Betriber. 
Wann ee vu Grande-surfacë schwätzt, da schwätze 
mer deelweis vu 60, 70, 80 Commercen, wou all 
eenzele Commerce en Independant huet, en Entre-
preneur huet, an och do vläicht zwee, dräi, véier, 
fënnef, sechs Salariéen huet. Dat heescht, et soll 
een awer trotzdeem ëmmer erëm differenzéieren, 
wann ee vun deene Saachen do schwätzt. Et gëtt 
kleng Entitéiten an deene Saachen.
Flexibilitéit, e ganz wichtegt Wuert, a si musse ci-
bléiert sinn. Cibléiert, mengen ech, ass et eebe 
grad, well mer jo soen: „Déi Secteuren, nëmmen déi 
Secteuren, déi Schwieregkeeten hunn“ - déi wéi mer 
elo schonn als ganz Chamber awer à maintes re-
prises widderholl hunn, dass déi Secteure Schwie-
regkeeten hunn - „majo, och nëmmen déi kënne vun 
där Aide hei profitéieren.“ Dofir sinn et och, wéi de 
Montant genannt ginn ass, ronn 40.000 Salariéë fir 
d’Berechnung heivun. Firwat? Ech mengen, et ass 
ugeschwat ginn, ma verschidde Secteuren, déi och 
ganz vill Leit hunn, déi am Mindestlounsecteur age-
stallt sinn, sinn net eligibel fir déi Aide hei, well se 
eeben och net esou vun där Kris hei betraff sinn.
Dann zu där Diskussioun mat deenen eenzele 
Méint, wa mer soen: „Firwat kann eng Entreprise 
eraussichen, fir wéi ee Mount et ass?“ Mee ech 
kann Iech haut net garantéieren, dass verschidde 
Betriber wéi zum Beispill, kommt, mir huelen d’Bei-
spill vum Horeca-Secteur ... Den Horeca-Secteur 
ass mat deem Gesetz, dat dës Woch an der Cham-
ber gestëmmt ginn ass, nach bis de 15. Januar zou. 
Dat heescht, wa mer gesot hätten: „Ma déi Aide do 
kann d’Entreprise just fir de Mount Januar froen“, 
jo, dann hätt dee ganze Secteur d’Aide net kënne 
kréien, well e vum Chômage partiel profitéiert.
An et ass och richteg ze ënnersträichen, dass déi 
Salariéen, déi vum Chômage partiel profitéieren, 
net och nach kënnen an de Calcul mat erafalen, fir 
dann nach eng Kéier eng Aide ze kréien. Et ka jo net 
sinn, dass op där enger Säit iwwert de Fong de 
Chômage partiel bezuelt gëtt an awer op där anerer 
Säit nach eng Kéier d’Entreprise eng Aide kritt, fir 
eng Augmentatioun ze kompenséieren, déi d’Entre-
prise jo awer schlussendlech dann net hat, well fir 
dee Mount déi Persoun am Chômage partiel war.
Zu deem, wat den Här Baum ugeschwat huet: Et 
gëtt Iwwerleeungen, dass een zum Beispill fir deen 
ee Mount ka schaffen an awer de Mount duerno 
kann e Licenciement hunn. Do muss ech Iech ganz 
éierlech soen: Jo, dat ass de Fall! Dat ass de Fall an 
et gouf Iwwerleeungen, fir déi Aide hei pro Salarié 
mensuell auszefëllen. An da kommen ech awer 
erëm op genau dat zréck, wat Der virdru gesot hutt 
vun der Simplification administrative. Mir géife 
soss hei eng Aide aféieren, déi pro Salarié 60 Euro 
oder 65 oder 67 Euro pro Salarié pro Mount géif 
mat sech bréngen. Ech mengen, do ka jiddweree 
sech virstellen, dass dat en enorme Pabeierkrich 
gewiescht wier fir Aiden, deelweis, op där enger 
Säit, Pabeierkrich fir d’Entreprisen, fir se unzefroen, 
op där anerer Säit awer natierlech och fir de Minis-
tère, fir déi Panoplie vun Aiden hei kënnen ze ge-
réieren - dofir e Montant forfaitaire.
Et kann een driwwer diskutéieren. Dat do ass e 
Schwaachpunkt bei där Aide hei. Mee ech si mer sé-
cher, dass, wann d’Zil vun där Aide hei eebe grad 
ass, d’Aarbechtsplazen ze schützen, wann d’Zil eebe 
grad dat ass, dass d’Entreprise kee soll entloossen, 
dee Fall do wa méiglech net sollt virkommen.
En tout cas ass dat meng Hoffnung, an ech men-
gen, do ass jiddwereen hei an der Chamber mat 
mer averstanen, dass alleguerten déi Aiden hei der-
zou féieren, dass keng Aarbechtsplaze verluer ginn, 
dass keng Entreprisë mussen hir Dieren zoumaa-
chen. Dofir maache mer déi Aiden. Dofir sti mer 
mengen ech alleguerten, fir dass eebe grad déi Ai-
den hei kënne schnellstméiglech ausbezuelt ginn 
an och mat där Flexibilitéit, wéi ech gesot hunn, 
wou d’Entreprise sech kann eraussichen, wéi ee 
Mount se hëlt, dat nach een, zwee Méint bis nom 
Oflaf vum Mount Juni.

Ech soen en tout cas Merci villmools fir déi breet 
Zoustëmmung an awer och nach eng Kéier der 
Kommissioun, fir hir séier an effikass Aarbecht. 
Merci!

Une voix.- Ganz gutt.
Plusieurs voix.- Très bien!
M. Fernand Etgen, Président.- Merci dem Här 

Mëttelstandsminister Lex Delles. An direkt Parole 
après ministre fir den Här Marc Spautz.

M. Marc Spautz (CSV).- Merci, Här President. 
Och merci dem Här Delles fir déi verschidden Aus-
soen. Ech wëll awer nach eng Kéier soen, wann ech 
hei schwätze vu Konsumtempelen, hunn ech genau 
dat gemengt, wat Dir elo grad hei gesot hutt, dat 
ass dee Supermarché, dee Liewensmëttelhandel, 
deen do bannendran ass, deen nach net matkritt 
huet, dass Kris ass. Ech hunn net geschwat vun 
deene Klenge ronderëm, well ech mer och net ka 
virstellen, dass déi Kleng ronderëm ..., et ass vläicht 
deen een oder deen aneren do, deen e Kollektivver-
trag huet, mee all déi aner, an dat hat ech och a 
menger Remark preziséiert, hu kee Kollektivvertrag 
a wësse bis haut nach net, wéi de Kollektivvertrag 
an der Branche ass. Dass deene soll gehollef ginn, 
ass keng Diskussioun. Ech hu wuertwiertlech ge-
mengt déi ganz Grouss, wéi Der et gesot hutt, d’Su-
permarchéen, déi do dra sinn. An do däerf ee se 
och net all an een Dëppe geheien, mee do sinn der 
awer derbäi, déi wäerten ..., do schwätze mer dann 
eng Kéier, wa se hire Bilan bekannt ginn, wat do 
alles erauskomm ass. 
Merci.

M. Fernand Etgen, Président.- Merci villmools, 
Här Spautz. An dann och nach Parole après mi-
nistre fir den Här Marc Baum.

M. Marc Baum (déi Lénk).- Jo, merci, Här 
President. Ech rechnen dem Här Delles ganz héich 
un, datt e selwer seet, datt dee Punkt, op deen ech 
higewisen hunn, eng Faiblesse duerstellt. Nawell 
mengen ech, datt déi Faiblesse awer esou grouss 
ass, datt een dann net méi soe kann, datt et drëm 
géif goen, Aarbechtsplazen ze retten, well an deem 
Beispill, dat ech genannt hunn, gëtt deen am 
meeschte belount, dee licenciéiert. Esou ass et an 
deem Modell, deen ech elo grad virgerechent hunn, 
deen ech och virdrun a menger Ried genannt hunn.
Ech mengen net, datt ee muss eng Proratiséierung 
maachen an d’Demande all Mount ëm - wat ass et 
dann? - 70 Euro frësch stellen, mee ech mengen zu-
mindest, datt et e Contrôle ex post misst ginn, wou 
déi Montanten dann dû wieren, wann et zu deenen 
dote Phenomeener géif kommen, datt Leit, déi li-
cenciéieren, dann awer nach de Surplus fir sech be-
halen. An dat wier e wichtege Garde-fou gewiescht, 
dee genau déi doten Zort vun Abusen hätt kënne 
verhënneren.

M. Fernand Etgen, Président.- Merci villmools, 
Här Baum. An d’Wuert geet zréck un den Här Mët-
telstandsminister Lex Delles.

M. Lex Delles, Ministre des Classes moyennes.-
Ech ginn dem Här Baum ... An ech muss soen, ech 
respektéieren dem Här Baum seng Erklärungen, déi 
e sech gëtt, a seng Exkursen, déi e mécht, am Sënn, 
dass se ëmmer a senger Iwwerleeung - déi ech net 
ëmmer deelen - awer trotzdeem riicht sinn an trotz-
deem an där Iwwerleeung, déi den Här Baum huet, 
och konsequent sinn. Hei ginn ech Iech fundamen-
tal Onrecht ...
(Interruption)
... wann Der sot, dass déi Betriber, déi am meeschte 
profitéieren, déi sinn, déi am meeschten entloos-
sen. Dat ass net richteg! Kee Betrib entléisst gären 
einfach esou a well en esou gutt fonctionéiert, dat 
gëtt et net! E Betrib, deen entléisst, ass e Betrib, 
deen an eng Schiflag vläicht komm ass a wou d’Ai-
den oder wou d’Fonctionnement, oder d’Reprise, an 
dësem Fall, net grouss genuch war. Dat heescht, 
vun der fundamentaler Iwwerleeung si mer do net 
där nämmlechter Meenung.

Une voix.- Très bien!
M. Fernand Etgen, Président.- D’Diskussioun ass 

elo ofgeschloss. Mir kommen elo zur Ofstëmmung 
iwwert de Projet de loi 7718. Den Text steet am Do-
cument parlementaire 77185. 
Vote sur l’ensemble du projet de loi 7718 et dis-
pense du second vote constitutionnel
D’Ofstëmme fänkt un. Fir d’éischt de Vote électro-
nique fir déi perséinlech Stëmmen.
Duerno maachen ech den Appel nominal fir déi, déi 
e Vote par procuration wëllen ofginn.
Appel nominal (votes par procuration)
Domadder ass dëse Projet de loi mat 58 Jo-
Stëmme bei 2 Nee-Stëmmen ugeholl. 
Ont voté oui : Mmes Diane Adehm (par M. Marc 
Lies), Nancy Arendt épouse Kemp, MM. Emile Eicher, 
Félix Eischen (par Mme Nancy Arendt épouse 
Kemp), Paul Galles (par M. Georges Mischo), Léon 
Gloden, Jean-Marie Halsdorf, Mmes Martine 
Hansen, Françoise Hetto-Gaasch, MM. Aly Kaes, 

Marc Lies, Georges Mischo, Mme Octavie Modert, 
M. Laurent Mosar, Mme Viviane Reding, MM. Gilles 
Roth, Jean-Paul Schaaf, Marc Spautz, Serge Wilmes 
(par M. Gilles Roth), Claude Wiseler et Michel 
Wolter ;
MM. Guy Arendt, André Bauler, Gilles Baum, Mme 
Simone Beissel, MM. Frank Colabianchi, Fernand 
Etgen, Gusty Graas, Max Hahn, Mme Carole 
Hartmann, MM. Pim Knaff, Claude Lamberty et Mme 
Lydie Polfer ;
Mme Simone Asselborn-Bintz, M. Dan Biancalana, 
Mmes Tess Burton, Francine Closener, MM. Yves 
Cruchten, Mars Di Bartolomeo, Georges Engel, 
Claude Haagen, Mmes Cécile Hemmen et Lydia 
Mutsch ;
Mme Semiray Ahmedova, MM. Carlo Back, François 
Benoy, Mmes Djuna Bernard, Stéphanie Empain, 
Chantal Gary, M. Marc Hansen, Mme Josée Lorsché 
et M. Charles Margue ;
MM. Jeff Engelen, Fernand Kartheiser, Fred Keup et 
Roy Reding (par M. Fernand Kartheiser) ;
MM. Sven Clement et Marc Goergen.
Ont voté non : MM. Marc Baum et David Wagner.
Freet d’Chamber d’Dispens vum zweete Vote 
constitutionnel?
(Assentiment)
Et ass also esou decidéiert.

7. 7690 - Projet de loi portant modifi-
cation :
1° de la loi modifiée du 24 juin 2020 portant intro-
duction de mesures temporaires relatives à la loi 
communale modifiée du 13 décembre 1988 et à la 
loi modifiée du 27 mars 2018 portant organisation 
de la sécurité civile dans le cadre de la lutte 
contre le Covid-19 ;
2° de la loi modifiée du 24 juin 2020 portant intro-
duction d’une mesure temporaire relative à l’appli-
cation de l’article 12 de la loi modifiée du 19 juillet 
2004 concernant l’aménagement communal et le 
développement urbain dans le cadre de la lutte 
contre le Covid-19
Als nächste Punkt hu mer de Projet de loi 7690 
iwwert d’Visiokonferenze vum Gemengerot. D’Rie-
dezäit ass nom Modell 1 festgeluecht. An ech ginn 
d’Wuert un de Rapporter vun dësem Projet de 
loi, den honorabelen Här Dan Biancalana. Här 
Biancalana, Dir hutt d’Wuert.
Rapport de la Commission des Affaires intérieures 
et de l’Égalité entre les femmes et les hommes

M. Dan Biancalana (LSAP), rapporteur.- Merci, 
Här President, léif Kolleeginnen a Kolleegen, mir be-
fannen haut iwwert de Gesetzesprojet, deen zwee 
Haaptziler huet: Engersäits, an dat ass en neie Mo-
ment, féiert en d’Méiglechkeet an, bei de Séances à 
huis clos vum Gemengerot a bei de Sitzunge vum 
Schäfferot op d’Visiokonferenz zréckzegräifen. 
Anerersäits ginn eng Rëtsch aner Mesurë verlän-
gert, nämlech de Kader, deen et de Gemenge-
conseilleren erlaabt, via Visiokonferenz un den 
ëffentleche Sitzunge vum Gemengerot deelzehue-
len, mee och d’Méiglechkeet fir de Schäfferot, dass 
d’Informatiounsversammlunge mat de Bierger am 
Kader vun der Prozedur vun der Adoptioun vum 
PAG deels oder komplett iwwer Visiokonferenze 
kënnen organiséiert ginn.
Dës Mesuren hate mer jo schonn am September bis 
Enn des Joers verlängert. Elo wäerte se geschwë 
bis de 15. Juli gëllen. Dës Mesurë sinn exceptionell 
an an der Zäit limitéiert.
D’Diskussioune vun der Visiokonferenz fir d’Séan-
ces à huis clos an domadder och fir d’Schäfferéit, 
déi sinn net nei. Effektiv hate mer als Kommissioun 
am Juni schonn eng Kéier driwwer diskutéiert, wéi 
mer den Dispositif fir déi ëffentlech Sëtzungen am 
Gemengerot agefouert hunn. Deemools hu mer 
awer virun allem aus Suerg, fir d’Confidentialitéit ze 
assuréieren, als Kommissioun no enger Rei Diskus-
siounen, déi mer haten, dës Optioun net zréckbeha-
len. D’physesch Presenz ass deemno obligatoresch 
bliwwen.
Bon, mir sinn elo an enger anerer Situatioun. Mir 
hunn héich Fallzuelen. Mir sinn engem méi héije Ri-
siko ausgeliwwert, well de Virus wäitleefeg zirku-
léiert. Dës Situatioun huet och derzou gefouert, 
dass de Fonctionnement vun de Gemengenorganer, 
an domat d’Handlungsfäegkeet vun de Gemengen, 
net méi onbedéngt duerchgeeënd garantéiert 
ass. Et waren deemno och d’Schäfferéit an d’Ge-
menge selwer, déi no enger Léisung an dëser Pro-
blematik gefrot hunn. D’Demande aus dem Gemen-
gesecteur war do an d’Inneministesch huet drop 
reagéiert.
Aus där Perspektiv eraus huet dunn d’Kommissioun 
et och opportun fonnt, fir d’Méiglechkeet, via Visio-
konferenz un de Séances à huis clos vum Gemen-
gerot an um Schäfferot deelzehuelen, temporär 
fest  zehalen, an dës Méiglechkeet, wéi gesot, sollt 
bis de 15. Juli d’nächst Joer gëllen.

Esou kënnen iwwert deen dote Wee och déi Mem-
beren, déi a Quarantän sinn, am Isolement sinn, déi 
vulnerabel sinn, un dëse Sitzungen deelhuelen a si 
brauche sech net ze deplacéieren. An dat gëtt na-
tierlech och méi Sécherheet.
An der Kommissioun hu mer de Projet de loi eng 
éischte Kéier de 26. November analyséiert an an 
där selwechter Reunioun hu mer och den Avis vum 
Staatsrot gekuckt, deen de 17. November publi-
zéiert gouf.
D’Kommissioun huet eng Rëtsch Amendementer 
ugeholl, fir ënner anerem den Oppositions formelles 
vum Staatsrot Rechnung ze droen. Am Artikel 2 
gouf per Amendement nach eng Kéier kloergestallt, 
dass de Vote secret weeder iwwer Visiokonferenz 
nach iwwert d’Procuratioun méiglech ass.
De Staatsrot hat hei gefrot, d’Visiokonferenz op déi 
ëffentlech Sitzunge vum Gemengerot ze limitéieren, 
well et soss eng Inkohärenz géif ginn tëschent den 
Dispositiounen aus dem Gemengegesetz, déi virge-
sinn, dass bei de Gemengerotssitzungen am Huis 
clos an deene virgesinne Fäll iwwer Vote secret 
ofgestëmmt gëtt, an deene vum modifizéierte Ge-
setz vum 24. Juni 2020, déi justement de Vote se-
cret iwwert d’Visiokonferenz am Gemengerot ver-
bidden.
Als Kommissioun hate mer do eng aner Vue wéi de 
Staatsrot, well et duerchaus méiglech ass, dass de 
Gemengerot à huis clos zesummekënnt, ouni dass 
an deem Kader d’office e Vote secret stattfënnt. An 
dofir hale mer d’Participatioun via Visiokonferenz 
an deene Fäll dann och bäi. Mee mir stellen duerch 
den Amendement awer och nach eng Kéier kloer, 
dass de Vote secret per Visiokonferenz oder per 
Procuratioun net erlaabt ass fir Punkten, déi um 
Ordre du jour sinn an déi en lien si mam Artikel 32 
vum Gemengegesetz.
Dann en zweete Volet war: Fir sécherzestellen, 
dass d’Confidentialitéit vun de Reuniounen esou 
gutt wéi méiglech assuréiert gëtt, gouf am Artikel 1 
eng Dispositioun bäigesat, dass d’Membere vum 
Gemengerot oder Schäfferot hei déi néideg Precau-
tiounen, déi néideg Virsiichtsmoossnamen huele 
mussen. Déi initial Formulatioun, déi mer haten, 
war laut dem Staatsrot ze vag, ze onkloer an huet 
zu enger juristescher Onsécherheet gefouert. An 
hei gouf mam Amendement, dat mer ugeholl hunn, 
preziséiert, dass de gewielte Gemengevertrieder 
sécherstelle muss, dass en déi Plaz, wou e sech 
befënnt, fir d’Dauer vun der Visiokonferenz exklusiv 
fir sech huet an och de Secret vun de Sitzungen am 
Huis clos garantéiert ass. An hei si mer och, men-
gen ech, der Meenung, dass eis Élus locaux dann 
och do hir Verantwortung wäerten huelen. An esou 
konnt och de Staatsrot seng Opposition-formellen 
effektiv ophiewen. A weider Detailer fannt Der nach 
am schrëftleche Rapport.
Den Avis vum Syvicol, deen ass och ukomm. Dat 
war den 9. November. An deen huet och a sengem 
Avis d’Mesurë begréisst, vu dass d’Gemenge jo och 
hei Demandeur waren, fir op déi Modalitéiten do 
kënnen zréckzegräifen.
Ech wëll awer och nach kuerz op eng Diskussioun 
agoen, déi mer an der Kommissioun haten. Et 
goung hei ëm d’Fro, ob d’Participatioun via Visio-
konferenz u spezifesch Konditioune gebonne soll 
sinn. Esou gouf et d’Propositioun, fir e méi staar-
ken, e méi bannende Lien mat der Covid-19-Pande-
mie ze etabléieren an d’Visiokonferenz just oder 
méi exklusiv fir déi Leit ze erlaben, déi am Isole-
ment oder an der Quarantän, an der Autoquarantän 
sinn, oder respektiv nëmme fir vulnerabel Persou-
nen. Fir de Schäfferot soll et ausserdeem just méig-
lech sinn, wann et ëm urgent Punkte geet, wat am 
aktuelle Kader, deen dës Méiglechkeet ouni Kondi-
tioune virgesäit, effektiv zu Abuse kéint féieren. De 
Prinzip vun der physescher Presenz géif deemno 
ënnergruewe ginn.
Op engem Punkt, dat muss een hei soen, ware mer 
eis an der Kommissioun alleguerten eens. Mir hu 
ganz kloer eng staark Preferenz fir déi physesch 
Reuniounen. Dat soll och d’Norm bleiwen. An dat 
stellt, mengen ech, absolutt guer keen a Fro. Mee 
mir sinn awer an enger Ausnamesituatioun an do 
brauch een alt verschidden exceptionell Mesuren. 
An och eng Rei Mesuren, déi mer hei huelen, behale 
jo och fakultative Charakter.
Et ass also no pragmatesche Léisunge gesicht 
ginn, déi exceptionell sinn an och zäitlech begrenzt 
sinn an awer der Demande um Terrain aus dem Ge-
mengesecteur Rechnung droen. An no längerer Dis-
kussioun hu mer majoritär decidéiert, fir d’Partici-
patioun per Visiokonferenz net am Detail ze regle-
mentéieren, mee méi an engem generelle Kader ze 
beloossen. An et wier natierlech och e groussen 
Opwand an et wier schwéier, déi verschidde Kondi-
tioune vun deene verschiddene Fäll ze kontrolléie-
ren, well et awer eng zimmlech delikat Saach, wéi 
gesot, ass.
En Dënschdeg hate mer den Avis complémentaire 
vum 11. Dezember effektiv analyséiert vum Staats

rot a mir hunn och natierlech de Rapport den 11. 
Dezember ugeholl. An ech ginn heimat den Accord 
vun der LSAP-Fraktioun. Merci.

Plusieurs voix.- Très bien!
M. Fernand Etgen, Président.- Merci villmools, 

Här Biancalana. An als éischte Riedner ass den ho-
norabelen Här Michel Wolter agedroen. Här Wolter, 
Dir hutt d’Wuert.
Discussion générale

M. Michel Wolter (CSV).- Här President, Dir Dam-
men an Dir Hären, ech géif dem Här Biancalana fir e 
ganz faire Rapport felicitéieren a Merci soen, well 
en d’Gespréicher aus eiser Kommissioun effektiv 
esou erëmginn huet, hoergenau, wéi se gefouert gi 
sinn.
Seng Explikatiounen erklären Iech dann och 
schonn, firwat dass mir de Projet de loi hei net 
wäerte matstëmmen, well mir sinn der Meenung, 
dass do, wou „Covid“ dropsteet och Covid soll dra 
sinn. An dat differenzéiert eis vun der Majoritéit, 
déi der Meenung ass, dass wuel „Covid“ dropsteet, 
mee dass net Covid nécessairement muss dra-
stoen, fir an de Genoss vun deenen Ausnamen ze 
kommen, déi haut gestëmmt ginn.
Mir sinn als CSV d’accord, dass am Gemengerot, 
wann eng Persoun a Quarantän, an Isolatioun, an 
Autoisolatioun, wa se vulnerabel ass, dass se sech 
per Visiokonferenz um Gemengerot däerf bedee le-
gen. Mir sinn awer dergéint, dass Leit sech ouni 
 Covidgrond einfach esou aschalte kënnen an do-
madder eigentlech d’Relatioun zum Covid aushie-
welen. 
Mir sinn dergéint, dass Leit doheem wärend dem 
Gemengerot kachen, wat scho geschitt ass, an an 
enger Gemeng un enger Gemengerotssitzung deel-
huelen. Mir sinn dergéint, dass Leit net kommen, 
well se Aarbechter doheem hunn, an eigentlech, 
dass et se elo stéiert, an de Gemengerot ze goen, 
well se eppes ze maachen hunn, wat méi wichteg 
ass. Mir sinn och dergéint, dass Leit, well se de 
Mask net wëllen undoen, der Meenung sinn, dass si 
net brauchen un der Gemengerotssitzung deelze-
huelen.
Jo, theoreetesch kéint souguer an Zukunft aus der 
Vakanz e Gemengerotsmember sech an deenen 
nächste Méint aschalten. Opgrond vun dësem Ge-
setz ass et méiglech. Déi éischt dräi Saache hu mer 
erlieft. Déi véiert Saach ass méiglech. Et ass net 
warscheinlech an deenen nächste Wochen, wann 
een esou den Zoustand an Europa kuckt, mee mir 
kënnen eis drun erënneren, dass an de Covidzäiten, 
vu dass dat jo eng Well ass, eng Dauerwell, mer jo 
och schonn Zäiten haten, wou et eis méi méiglech 
war, eis am Ausland ze beweegen, wat zurzäit jo 
net esou gutt méiglech ass, jee nodeem, wou ee 
wëllt higoen. 
Mir sinn och d’accord, dass e Schäfferot, an net 
nëm men d’accord, et ass eigentlech d’Grondviraus-
setzung vum Fonctionnement, dass e Schäfferot 
muss kënne fonctionéieren, och a Coronazäiten, 
do fir si mer och der Meenung, wann een oder méi 
Memberen am Schäfferot mam Corona, aus Co-
rona ... - Autoisolatioun, Isolatioun, Quarantän, also 
dee ganze Programm dovunner eigentlech - net ka 
kommen, dass de Schäfferot iwwer Visiokonferenz 
soll kënne fonctionéieren. Mee och do si mer nees 
der Meenung, dass et sech op de Corona soll be-
schränken. A mir hunn och d’Meenung vum Staats-
rot iwwerholl, dee gesot huet, dat sollt sech fir 
Punk ten, déi an der Urgence ze maache sinn, orga-
niséieren, well de Schäfferot a sengem normale 
Fonctionnement - a vill Leit si jo a Schäfferéit hei-
bannen - ëmmer d’Méiglechkeet huet, och a Coro-
nazäiten, kënnen ze fonctionéieren.
Och de Staatsrot huet déi Vue, déi mir ausgedréckt 
hunn, a sengem Avis, huet dat esou gesinn. Dofir 

hate mer och en Amendement abruecht, fir dat 
kloerzestellen. Et ass an der Kommissioun doriw-
wer diskutéiert ginn. Et ass probéiert ginn, eis 
Propo sitioun ze hannerfroen op Punkten, déi mer 
eigentlech net gefrot haten. Een dervun huet den 
Här Rapporteur och elo nach eng Kéier gesot, 
nämlech deen, dass mer elo gären hätten, dass een 
eng Excuse médicale - oder eppes Änleches, e Cer-
tificat - do misst presentéieren. Nee, mir waren der 
Meenung, dass et mat engem „self assessment“ 
duergeet. Wann ee coronapositiv ass an et ass een 
an engem Gemengerot, da ginn ech emol dervun 
aus, dass een dat ka gleewen, wann een an der Au-
toisolatioun ass. Mee mir waren awer der Meenung, 
an dat differenzéiert eis vun der Majoritéit, dass et 
hei och drëm geet, eng moralesch Spär anzeféieren, 
fir Excèsen ze verhënneren, déi net nëmme wäerte 
kommen, mee déi schonn an der Vergaangenheet 
do waren.
Deen Amendement ass net ugeholl ginn, wat mer 
selbstverständlech bedaueren, soudass mer och an 
der logescher Konsequenz dervun eis Zoustëm-
mung fir dëse Gesetzesprojet net kënne ginn. 
Merci.

Plusieurs voix.- Très bien!
M. Fernand Etgen, Président.- Merci villmools, 

Här Wolter. Den nächsten ageschriwwene Riedner 
ass den honorabelen Här Claude Lamberty.

M. Claude Lamberty (DP).- Villmools merci, Här 
President. Als Alleréischt e ganz grousse Merci un 
de Rapporter Dan Biancalana, deen dat wonnerbar 
erkläert huet, an och fir déi Diskussiounen, déi an 
der Kommissioun waren, an den Här Wolter huet 
elo grad och nach eng Kéier e puer Punkten opge-
graff.
Ech wëll dat just vläicht ergänzen, firwat mer derfir 
sinn. Ech mengen, eppes ass immens wichteg, an 
dat ass dat Wuert „Vertrauen“. Et sëtzen an de Ge-
mengen an de Schäfferéit Leit, déi gewielt sinn. Et 
sinn Eluen. Déi hunn eng gewëssen ..., en Optrag 
vum Vollek, fir fir hir Gemeng respektiv d’Allge-
meng heet ze schaffen. A mir sinn der fester Iw-
werzeegung, dass déi Leit domadder och ver-
trauens voll ëmginn.
Et ass an der Diskussioun gewiescht an der Kom-
missioun, wéi dat och elo vum Här Wolter nach eng 
Kéier gesot ginn ass: „Misst een dat net e bësse 
méi streng maachen?“ Ma, mir sinn éischter der 
Mee nung, dass een de Leit do dat Vertraue ka 
schen ken!
Et ass allgemeng an der Gesellschaft ëmmer e bës-
sen eng Fro: „Bis wéi wäit muss ee vläicht och be-
strofen, kontrolléieren a wéi wäit kann ee ver-
trauen?“ An hei si mer ganz kloer an enger Reege-
lung, an enger Ausnamereegelung, well mir sinn a 
Covidzäiten. Et kéim jo warscheinlech kee Mënsch 
op d’Iddi, wa mer net a Covidzäite wären, fir esou 
eppes ze diskutéieren, fir esou eppes ze maachen. 
Mee mir si ganz kloer der Meenung, dass d’Leit, 
d’Eluen um Terrain, dat Vertrauen, wat se kruten, 
och kënne richteg asetzen an dass se elo net ufän-
ken, doheem, soen ech elo emol, ze kachen, wä-
rend deem de Gemengerot taagt.
Dat, wéi gesot, kann een hannerfroen, dat kann een 
och diskutéieren, mee mir sinn der fundamentaler 
Iwwerzeegung, dass dat hei eng pragmatesch Léi-
sung ass. Se ass zäitlech begrenzt. An et ass fir eis 
eng gutt Léisung, fir kënnen de Gemengesecteur 
funktionéieren ze doen. An dofir wäert d’Demokra-
tesch Partei dat hei och matstëmmen

Plusieurs voix.- Très bien!
M. Fernand Etgen, Président.- Merci villmools, 

Här Lamberty. An da ginn ech d’Wuert weider un 
den honorabelen Här Marc Hansen. Här Hansen, Dir 
hutt d’Wuert.

M. Marc Hansen (déi gréng).- Merci, Här 
 President. Dir Dammen an Hären, de Covid pertur-
béiert net nëmmen de Fonctionnement vun der Re-
gierung an der Chamber, mee e riskéiert, och de 
Fonc tionnement vun de Schäfferéit a Gemengeréit 
ze perturbéieren, esou schreift et de Syvicol a sen-
gem Avis zu dësem Projet de loi. Hie seet der Ma-
damm Inneministesch och Merci fir hir schnell 
Reak tioun op déi reell Besoine vun de Gemengen.
Dëse Projet de loi reagéiert also op eng Demande 
vum Terrain a probéiert, eng pragmatesch Léisung 
ze fannen, fir datt d’Schäffen- a Gemengeréit wei-
der kënne fonctionéieren, trotz der sanitärer Situa-
tioun.
Ech wäert net op all Artikel vum Projet de loi agoen, 
well de Rapporter Dan Biancalana dat a sengem 
exzellente schrëftlechen a mëndleche Rapport 
schonn am Detail gemaach huet.
Ech wéilt awer op d’Bedenke vun der CSV agoen an 
op deen domat verbonnenen Amendement, dee si 
proposéiert hunn. D’CSV proposéiert, datt am Ge-
mengen- a Schäfferot d’Visiokonferenz nëmme 
méig lech soll sinn, wann eng Persoun confinéiert 
oder isoléiert ass. Fir de Schäfferot soll nach déi 
zousätzlech Konditioun gëllen, datt d’Punkten um 
Ordre du jour urgent musse sinn. De Staatsrot hat 
déi selwecht Bedenke fir de Schäfferot, hat dës 
awer net mat enger Opposition formelle beluecht. 
D’CSV fäert, datt eng méi large Gesetzgeebung 
dem Abus fräie Laf géif ginn. Si fäert, datt ver-
schidde Mandatairen aus fadenscheinegen Ursaa-
chen iwwer Video bäigeschalt wéilte ginn, well se 
zum Beispill keng Loscht hunn, e Mask unzedoen, 
oder well se an d’Vakanz wéilte fueren.
déi gréng hu bis elo kee Grond, fir dësem Mëss-
trauen zoustëmmen ze kënnen. Mir hu keng In for-
matiounen iwwer esou Abusen a vertrauen de Man-
datairen, datt si hir Fonctioun mat deem néidege 
Seriö ausüben.
Da stellen déi gréng sech och Froe par rapport zu 
de Konditioune vum Isolement oder Confinement, 
fir d’Visiokonferenz unzefroen, wéi d’CSV se propo-
séiert. Wie soll wéi kontrolléieren, datt ee wéinst 
Coronagrënn net un enger Reunioun kann deelhue-
len? Bei enger Isolatioun oder Quarantän kritt een e 
Certificat d’incapacité de travail, dee fir den Em-
ployeur geduecht ass. Huet e Schäfferot d’Recht, 
deen als Beweis ze froen? Wéi ee Beweis kënnen 
d’Leit, déi an Autoquarantän oder Autoisolement 
sinn, virweisen? Vertraut een do op eemol deene 
Mandatairen, bei deene jo anscheinend de Risiko 
besteet, datt Abus bedriwwe gëtt? Wéi ass et mat 
de vulnerabele Leit? Mussen déi e Certificat de vul-
nérabilité ofginn? Dat ass problematesch, well da jo 
och jiddereen dobausse weess, datt dat vulnerabel 
Persoune sinn.
Iwwerhaapt stellt sech hei och d’Fro, ob de Schäffe-
rot d’Recht huet, Informatiounen iwwert de Gesond-
heets zoustand vu Leit ze fuerderen. Ech mengen 
net!
Wéi ass et och zum Beispill mat Monoparentallen, 
deenen hiert Kand a Quarantän ass? Ech kéint nach 
weider Beispiller fannen.
Duerfir schéngt mir d’Léisung, datt jidderee wärend 
dëser schwiereger Zäit eng Visiokonferenz kann 
ufuerderen, méi flexibel a besser adaptéiert ze sinn.
Schlussendlech besteet d’Angscht, datt dëse Projet 
de loi wäert genotzt ginn, fir spéider d’Méiglechkeet 
vun der Visiokonferenz ze perenniséieren. Mir dee-
len déi Angscht net. Et handelt sech jo kloer ëm en 
zäitlech begrenzten Dispositif. Wär dëst net esou, 
misst ee sech natierlech méi am Fong mat deenen 
ugeschwate Problemer an der Kommissioun be-
faassen.
Här President, et gi vill Saache verluer, wann ee 
sech net physesch gesäit. An der Chamber maache 

mer dës Erfarung och. Mee dëse Projet de loi ass 
eebe grad eng pragmatesch Léisung fir eng defi-
néiert an exzeptionell Zäit, an dat op Demande vum 
Terrain hin.
Datt d’Gemengen- a Schäfferéit op Visiokonferenz 
kënnen zréckgräifen, erlaabt et de Gemengen, effi-
zient weiderzeschaffen, trotz enger globaler Pande-
mie. déi gréng si mat dësem Projet de loi aversta-
nen an ech ginn heimat den Accord vun der grénger 
Fraktioun. Merci.

M. Fernand Etgen, Président.- Merci villmools, 
Här Marc Hansen. An da wier et um honorabelen 
Här Jeff Engelen. Här Engelen, Dir hutt d’Wuert.

M. Jeff Engelen (ADR).- Merci, Här President. 
Léif Kolleeginnen a Kolleegen, erlaabt mer, zu dë-
sem Gesetzesprojet zwee Bedenken oder Reserven 
unzemellen, an et ass och duerfir, datt mir eis bei 
dësem Gesetz enthalen.
Mat der Saach vun der Visioiwwerdroung vun enger 
Gemengerotssitzung hu mer keng Problemer, mee 
wou déi Saachen ufänken, vertraulech ze ginn, am 
Ge mengerot wéi och am Schäfferot, hu mer awer eis 
Bedenken, well et ka keen eis eng Garantie ginn, datt 
net awer op eemol Hacker oder falsch Leit sech do 
ageklickt hunn. An ech mengen, speziell an engem 
Schäfferot gi jo awer ganz vill Saache beschwat, déi 
am Fong geholl ënner Secret falen, sief et Sitzunge 
virbereeden, sief et personell Saachen an esou wei-
der. An de Risiko ass ginn, datt do ee sech kann 
aschalten. Ech mengen, et war schonn op méi héije 
Plazen, wou där Hacker waren. Quitte do goung et 
och ëm eppes ganz aneres, mee an deem Sënn do.
An ech mengen, wat de Schäfferot ubelaangt, wann 
ee krank ass, do hu mer jo schonn de Moment eng 
Reegelung. Wann een am Schäfferot méi laang 
krank ass wéi ee Mount, da kann e jo vun engem 
aus dem Conseil ersat ginn, vun där selwechter 
Partei oder vun där selwechter Gruppéierung. An 
ech mengen, do hu mer jo schonn eng Reegelung 
do. Wann een am Schäfferot méi laang krank ass 
wéi ee Mount, kann en ersat ginn. An ech mengen, 
beim Corona, do ass et jo normalerweis aacht Deeg 
oder zéng Deeg, wann de Mann hoffentlech net ze 
vill krank ass, mee da wier et do awer méiglech, 
och op déi Reegelung zréckzegräifen. An aus deene 
Grënn enthale mir eis bei dësem Gesetz.
Ech wëll awer nach zum Schluss dem Här Dan Bian-
calana en häerzleche Merci soe fir säi schrëftle-
chen a mëndleche Rapport. 
Mir enthalen eis. Merci.

M. Fernand Etgen, Président.- Merci villmools, 
Här Engelen. An da wier et um honorabelen Här 
Marc Baum.

M. Marc Baum (déi Lénk).- Merci, Här President. 
Ech kann à la base dem Här Wolter seng Iwwer-
leeungen novollzéien, well ech selwer, déizäit wou 
ech nach am Gemengerot war, erlieft hunn, datt een 
da konnt nokucken, wéi Leit effektiv hir Zalote ge-
wäsch hu wärend dem Gemengerot. An dat huet net 
zur Dignitéit vun deem Ganze bäigedroen. Fir et 
emol esou ze soen.
(Interruption)
Nawell mengen ech awer, datt et jo hei och ëm ep-
pes aneres geet, well dat war elo, wann een dat 
esou soen däerf, ee schwaarzt Schof. Et waren 
awer eng ganz Rëtsch Leit, vun deenen ech weess, 
datt se vulnerabel waren, an déi vun doheem aus 
um Gemengerot participéiert hunn, well se vulnera-
bel waren, well se sech an anerer net wollten a Ge-
for setzen, an déi dat och mat där néideger Digni-
téit an och mat deem néidegen Engagement do ge-
maach hunn.
Mech berouegt, datt dat heiten eng zäitlech be-
grenz te Mesure ass, déi versicht, pragmatesch mat 
deem Phenomeen ëmzegoen. Ech mengen, vläicht 
ass och eleng schonn d’Tatsaach, datt mer haut dat 
hei an der Chamber diskutéiert hunn, genuch, fir 
datt deen een oder anere Gemengerot iwwerleet, ob 
en dann deemnächst nach eng Kéier soll an der 
ëffentlecher Sëtzung seng Zalot wäschen, sech 
vläicht nach eng Kéier dat duerch Kapp goe léisst, 
respektiv datt d’Buergermeeschteren, déi jo d’Po-
lice vun der Seance hunn, dann och eventuell e Rap-
pel à l’ordre maachen, fir datt esou Phenomeener 
sech net weider multiplizéieren.
Ech mengen, et ass eng pragmatesch Léisung, déi 
hei gesicht ginn ass, a mir stëmme se awer och 
mat.

Une voix.- Très bien!
M. Fernand Etgen, Président.- Merci villmools, 

Här Marc Baum. An de leschten ageschriwwene 
Riedner ass den honorabelen Här Marc Goergen. 
Här Goergen, Dir hutt d’Wuert.

M. Marc Goergen (Piraten).- Merci, Här President. 
Merci dem Dan Biancalana fir dee gudde Rapport 
an och déi gutt Diskussiounen an der Kommis-
sioun.
Als digital Partei wäerte mir och derfir sinn. Mee 
ech ginn elo op dräi eenzel Punkten nach eng Kéier 
an, déi eis awer wichteg sinn.

Start Är eege Petitioun 
oder ënnerstëtzt aner Petitioune 
mat Ärer Ënnerschrëft op 
www.petitions.lu.

Et ginn zwou Zorte 
vu Petitiounen: 
d’Pétitions publiques an 
d’Pétitions ordinaires.

An dat Éischt, dat wär iwwert de Videostream. Wéi 
mer et och an der Kommissioun ugeschwat hunn, 
ass et esou, dass et och vulnerabel Leit dobausse 
gëtt, déi sech derfir interesséieren, wat am Gemen-
gerot passéiert, awer zur aktueller Situatioun ver-
ständlecherweis net an de Gemengerot selwer 
kom men. Dofir, wéi an der Kommissioun uge-
schwat, hät te mir eis gewënscht, dass zumindest 
déi grouss Gemengen e bësse méi ugeheizt ginn, 
dass déi Videostreamen op den eenzelne Portaler 
solle verfügbar sinn. Mir ass souguer eng Gemeng 
bekannt, déi zwar de Video an d’ganzt Material do-
stoen huet, fir der Press et an en anere Raum ze 
streamen, awer de Leit net no bausse streamt. 
Deementspriechend ass do nach Verbesserungs-
potenzial.
Den zweete Punkt ass den Aide-mémoire. Mir haten 
d’Madamm Ministesch dorobber opmierksam ge-
maach, dass déi Vulnerabel zwar kënne vun do-
heem aus um Gemengerot deelhuelen, mee wat ass 
mat den eenzelne Pabeieren, déi op der Gemeng 
leien? Déi vulnerabel Leit kënne sech jo dann dem 
Risiko net aussetzen an op d’Gemeng goen, fir 
dann do Dokumenter ze kucken. Do géife mer mat 
op de Wee ginn, dass ee vläicht nach eng Kéier 
d’Gemengen ureegt. Et gëtt jo verschiddener, déi se 
schonn digital verschécken, wat mir wierklech be-
gréissen. Dass dat awer och zäitno ass. Well mat e 
puer Gemengeconseilleren hunn ech geschwat, an 
et gëtt nämlech en Ënnerscheed tëschent deem, ab 
wéini dass ee kéint op d’Gemeng kucke goen, an ab 
wéini den Aide-mémoire digital verschéckt gëtt. 
Dass ee vläicht do mat de Gemengen nach eng 
Kéier schwätzt, fir dass virun allem och déi vulnera-
bel Leit déi komplett Dossiere kréien an awer och 
zäitno, wéi wann ee se géif kucke goen. Well soss 
bréngt et eis näischt, wa mer d’Leit mat enger 
 Videokonferenz schützen, se awer net déi selwecht 
Informatiounen hu wéi déi, déi kënne kucke goen.
An dann den drëtte Punkt, dat ass e ganz wichtege 
fir eis. Et ass jo elo nach eng Kéier zu Recht er-
wäänt ginn, dass de Conseiller muss kucken, dass 
d’Vertraulechkeet gewäert ass, dass keen anere ka 
matlauschteren, keen anere ka matkucken. Do 
kom me mer awer am Huis clos op deen technesche 
Punkt. Et ass jo awer esou, dass verschidde Syste-
mer - an et ass de Gemenge fräigestallt, dat ass 
och gutt an der Autonomie communale, wéi ee Sys-
tem se benotzen -, verschiddener awer fir d’éischt 
emol op iergendee Server an enger Videokonferenz 
alleguerten déi Informatiounen, déi Diskussioune 
wäerte schécken. An déi Servere si jo net zwén-
genderweis hei zu Lëtzebuerg. Dat heescht, déi Ver-
traulechkeet, technesch gesinn, gëtt emol fir 
d’éischt op engem anere Server gespäichert, ier et 
da weidergeet am Schäfferot.
Derbäi kënnt, et gëtt eng Verschlësselung, mee wie 
weess, wéi laang et déi Verschlësselung nach 
wäert ginn. Wann déi Verschlësselung wäert opge-
huewe ginn an esou e Schlëssel, dee jo universell 
fir jiddwereen do ass, da stellt dat och a Fro, dass 
Schäfferéit, awer och herno e Parlament iwwer-
haapt nach kënne vertraulech kommunizéieren, 
wann ee mat deem Schlëssel sech kéint an déi Lei-
tung erawielen.
Derbäi kënnt jo nach, dass mer heiansdo schlecht 
Softwaren op den eenzelne Computere bezéiungs-
weis op allem, wat mer benotzen, hunn an deem-
entspriechend déi net ganz „propper“ sinn. Dat 
heescht, do kéint en Trojaner, e Virus oder soss 

eppes drop sinn. An do géife mer d’Ministesch 
froen, dass se einfach pour information de Ge-
menge vu mir aus eng Guideline oder bescht Prak-
tike géif matginn, wéi eng Programmer dass een do 
kéint benotzen, fir dee Huis clos och ze garantéie-
ren.
Well mir hunn et jo an der Kommissioun elo nach 
eng Kéier genau drageschriwwen, déi Vertraulech-
keet. Dat heescht, mir vertrauen herno de Leit, dass 
déi d’Vertraulechkeet och anhalen, a mir Piraten 
soen: Jiddwereen, dee gewielt ass, huet eng ge-
wësse Responsabilitéit. Mee mam beschte Ge-
wësse kënnen déi herno am Schäfferot schaffen an 
trotzdeem kann awer duerch eng Technik nach een 
do dertëschent sinn an déi Saache matkréien. Dass 
ee vläicht einfach de Gemengen dat do matgëtt. 
Ech mengen, et ware jo och genuch Programmer an 
der Press a leschter Zäit, wou déi Vertraulechkeet 
net gewäert ass. Dass ee vläicht och de Gemenge 
matdeelt, dass een esou Programmer net soll be-
notzen.
Merci.

M. Fernand Etgen, Président.- Merci villmools, 
Här Goergen. D’Regierung huet d’Wuert. D’Madamm 
Inneministesch Taina Bofferding.
Prise de position du Gouvernement

Mme Taina Bofferding, Ministre de l’Intérieur.-
Här President, fir unzefänken e grousse Merci un 
de Rapporteur fir seng Ausféierungen. En huet dat 
schonn alles ganz gutt erkläert, an och eeben d’Dis-
kussiounen, déi mer an der Chamberskommissioun 
haten.
Just fir nach eng Kéier ze preziséieren: D’Visio-
konferenz ass en technescht Hëllefsmëttel, fir 
eeben och esou kënnen déi lokal Demokratie a 
 Covidzäite virufonctionéieren ze loossen.
Et ass eng Demande, an dat ass jo schonn e puer-
mol gesot ginn, et ass eng konkreet Demande vum 
Terrain, souwuel vun de Gemengeréit, Schäfferéit 
an och vun de Syndikater; déi solle mer net vergies-
sen, déi falen och heidrënner, och déi wäerten do-
vunner kënne profitéieren. A wéi esou oft, wann de 
Syvicol eis am Interieur freet, fir eeben hei eng Ën-
nerstëtzung ze ginn, huet dat ganz séier gutt fonc-
tionéiert, fir dass mer hei eebe konnten dee Projet 
de loi deposéieren, fir wéi gesot hei deenen De-
mandë kënne Rechnung ze droen.
Déi verschidde Bedenken, déi elo ugefouert gi sinn, 
déi kann ech novollzéien. Ech versti verschidden 
Aspekter, virun allem dass eeben dat Instrument 
elo net kuerzfristeg derfir soll genotzt ginn, wann 
elo ee keng Loscht huet, an de Conseil ze goen, 
dass e sech dann iwwert d’Visio eeben aschalt.
Ech deelen awer net déi Konklusiounen, déi mer an 
Endeffekt doraus sollen zéien. Ech gesinn dat 
schonn aneschters. Well och ausserhalb vun en-
gem Covidkontext besteet ëmmer d’Méiglechkeet, 
oder besteet ëmmer de Risk, dass eng Persoun 
keng Loscht huet, an de Gemengerot ze goen, 
an dann hëlt se den Telefon an de Grapp oder se 
schéckt  eng E-Mail a mellt sech of, well se eeben 
net wëllt dee Moment un der Sitzung deelhuelen.
Eng honnertprozenteg Garantie hu mer net! Ech 
mengen, dat musse mer eis och agestoen. Déi kréie 
mer och elo net hei iwwert d’Gesetz. Duerfir, fir op 
de Vertrieder vun der ADR ze reagéieren: Natierlech 
soll een oppassen, an dat hu mer jo och hei defi-
néiert am Gesetz, déi Diskussiounen am Huis clos. 
Mee och virun der Pandemie an och soss, wann 
haut e Huis clos stattfënnt, hu mer net déi Garantie, 
dass net awer eng Persoun eng Kéier Diskussiouns-
elementer, déi eeben do am Huis clos diskutéiert 
ginn, no baussen dréit. Soll net, mee och dat kann 
emol virkommen. Wéi gesot, déi Garantie hu mer 
net an deem Sënn.
Ech wëll awer nach drop hiweisen, dass d’Visio, déi 
mer jo elo hei eebe fir de Huis clos am Schäfferot, 
Gemengerot aféieren, dass dat och eng wichteg 
Mesure ass eeben am Kader vun der Bekämpfung 
vun der Pandemie. Mir sinn iwwerall amgaangen, 
do, wou et méiglech ass, Teletravail ze promouvéie-
ren. An ech mengen, esou soll een dat heiten och 
an där selwechter Logik gesinn, dass et eeben och 
drëms geet, natierlech fir déi Vulnerabel ze schüt-
zen, déi Leit, déi an engem Isolement sinn, awer 
och fir ze kucken, dass Leit eebe sech net weider 
ustiechen. An där ganzer Optik net nëmmen 
d’Geste-barrièren anzehalen, mee eeben och déi so-
zial Kontakter, insofern et eebe méiglech ass, ze 
 limitéieren.
Woufir ech manner Verständnis hunn, ass awer déi 
Mefiance, déi a verschiddenen Ausféierungen hei 
zum Ausdrock kënnt, déi Mefiance vis-à-vis vun den 
Eluen. Et gëtt esou argumentéiert, wéi wa mer hei 
an enger Aarbechtsrelatioun wären. Dat si mer 
awer net. Hei ass eng aner Situatioun. An ech 
mengen, et war deemools den Deputéierte vun de 
Piraten, deen dat an der Chamberskommissioun 
gesot huet. De Buergermeeschter, d’Buerger-
meeschtesch ass net Patron vun den Eluen! An ech 
mengen, dat ass awer déi grouss Differenz, déi mer 
hei musse consideréieren. D’Leit si vum Vollek 

gewielt. Si sinn assermentéiert a si sinn och geha-
len, räsonabel ze handelen.
Ech mengen, si hunn awer och dat Vertraue ver-
déngt, well mir wëssen - an et sëtze jo och ganz vill 
lokal Politikerinnen a Politiker heibannen -, mir wës-
sen, dass ganz vill Fräizäit dropgeet fir e lokaalt 
Mandat, dass ee ganz vill investéiert. Ech mengen, 
dass dat deene Leit net gerecht gëtt, wa mer net 
dat Mindestvertrauen awer hei an eis Elue géife set-
zen.
Wa mer souguer géifen an d’Richtung goen an nach 
méi streng Krittären an d’Gesetz eebe fixéieren, be-
steet awer herno de Risk, dass mer déi Visioe méi 
staark géife limitéieren. An da war et den Depu-
téierten Hansen, dee schonn eng ganz Rëtsch 
Froen opgeworf huet, zu Recht, well et stellt sech 
eeben d’Fro hannendrun: Muss dann herno déi Per-
soun eng Preuve brénge fir d’Ursaach, firwat se net 
ka physesch um Gemengerot deelhuelen? Wat be-
deit dat fir déi Leit, déi sech selwer a Quarantän 
setzen? Do hu mer jo och elo e ganz aktuellt Bei-
spill hei am Land. Wéi ass dat, wann eeben d’Or-
donnancen, déi vun der Direktioun vun der Santé 
ausgestallt ginn, wat ass, wann do e Retard ass, 
wann déi net matzäite kommen? Do sinn eng ganz 
Rëtsch Froen, déi sech hannendru stellen.
An duerfir mengen ech, wa mer géifen an déi Rich-
tung goen, géife mer d’Saach nach méi kompli-
zéiert maachen. Mir dierfen net vergiessen, dat hei-
ten ass en temporäert Gesetz. Ech mengen, wa mer 
elo géifen eppes Endgülteges dee Moment aféie-
ren, da muss een natierlech alleguerten déi eenzel 
Dispositiounen duerchhuelen. Mee dat hei, wéi ge-
sot, ass eng pragmatesch Léisung, dat ass virdru 
gesot ginn. Et ass genau dat. Et ass eng pragma-
tesch Léisung, fir séier kënnen ze reagéieren, fir 
dass eeben d’lokal Demokratie, wéi gesot, esou ka 
weider gestäerkt ginn.
Technesch Schwieregkeeten, dat war nach e Punkt, 
deen ugeschwat ginn ass. Jo, mee dat betrëfft jo 
net nëmmen de Gemengesecteur. Ech mengen, mir 
sinn iwwerall amgaangen, eis digital ëmzestellen. 
Ech mengen, do ass insgesamt déi Diskussioun: 
Wéi geet ee mat deene Risiken ëm? Wat sinn d’po-
tenziell Risiken? Och d’Opklärung fir d’Leit, wéi een 
elo mat deenen neien Instrumenter eens gëtt, dat 
hänkt alles dodrun. An ech mengen, et ass wichteg, 
dass mer och déi Diskussioun solle féieren, mee 
dat an engem globale Kontext.
Voilà. Dëst gesot, soen ech awer trotzdeem Merci 
fir déi Zoustëmmung, déi fir d’Gesetz kënnt. Wéi ge-
sot, et ass e Besoin vum Terrain an et ass schued, 
dass mer elo hei keng Unanimitéit hunn. Mee ech 
mengen, déi am Gemengerot, déi si frou trotzdeem, 
wann dat haut gestëmmt gëtt.
Merci.

M. Fernand Etgen, Président.- Merci der Madamm 
Inneministesch. An da Parole après ministre fir den 
Här Michel Wolter.

M. Michel Wolter (CSV).- Här President, ech hunn 
d’Wuert nach eng Kéier gefrot, well ech mech muss 
entschëllegen. Ech hat effektiv gemengt, déi 
 Madamm hätt gekacht. Si huet nëmmen Zalote ge-
botzt, wéi den Här Baum et elo gesot huet.
(Interruption)
Den Aarbechter doheem, d’Mask net wëllen undinn, 
alles Fäll, déi mer preuves à l’appui kënnen, wann et 
noutwendeg och wär, bréngen. Wann also déi gréng 
soen, si hätte keng ..., nach ni eppes dovunner héie-
ren, ech mengen, den Här Baum huet elo just de 
Contraire gesot vun iergendwelleche - wat ech nen-
nen - ganz zolitten Abusen, déi bedriwwe gi sinn.
Zweetens fannen ech, dass et ëmmer ganz wichteg 
ass, dass een nolauschtert, wann ee schwätzt. Ech 
hunn a kengem Moment an der Kommissioun ... - 
dach, am Ufank ware mer nach e bësse méi streng, 
mir hunn awer eng Diskussioun gehat zum 
Schluss -, awer virun allem a kengem Moment hei 
gesot, dass een op iergendeng Aart a Weis misst e 
Certificat médical oder eppes bréngen! Ech hu sou-
guer dat Wuert „self assessment“ hei gebraucht a 
menger Ried. An awer behaapten d’Ministesch, 
esou wéi wann dat net gesot gi wär, an den Här 
Hansen, esou wéi wann dat net gesot gi wär, hei 
fräi a frank - si kënne jo dann de Procès-verbal no-
liesen -, de Vertrieder vun der CSV hätt gesot, do 
misst een en Zertifikat bréngen. Mir hunn dat net 
gefrot! Mir sinn der Meenung, dass ee Vertrauen an 
d’Leit soll hunn, an der Limitt vum Gesetz, dat mir 
eeben aneschters gesinn ewéi anerer. An ech sinn 
net schrecklech frou, wann een eppes seet, an dräi 
Minutten drop komme Leit a liesen dann eppes of, 
wat de Contraire ass vun deem, wat ee gesot huet.
A meng lescht Remark ass déi, dass och d’Duerstel-
lung vum Avis vum Syvicol hei vun der Ministesch 
net richteg duergestallt ginn ass, well de Syvicol 
sech expressis verbis ...
Hei, et ass jo ëmmer, mir si jo bal an der Welt vum 
Weisen: Avis vum Syvicol!
(M. Michel Wolter montre l’avis du Syvicol à la 
Chambre des Députés.)

... sech expressis verbis just op de Fall vun der Pan-
demie an hir direkt Relatioun reduzéiert. Dat war 
d’Demande vum Syvicol. Dës Majoritéit huet dorau-
ser eppes aneschters gemaach. Dat ass hire Choix. 
Mee et kann een net soen - no deem, wat ech hei 
liesen; ech kéint Iech dat elo virliesen, Dir kënnt dat 
selwer maachen -, no deem, wat de Syvicol hei ge-
frot huet, kann een net soen, dass de Syvicol dat 
gefrot hätt, wat elo am Gesetz steet, mee au con-
traire expressis verbis sech zweemol, am zweeten 
an am fënnefte Paragraf, op d’Pandemie an d’Leit, 
déi domadder eppes ze dinn hunn, reduzéiert. 

Merci.

(Interruptions)

M. Fernand Etgen, Président.- Merci villmools, 
Här Wolter. Den Här Marc Hansen freet nach 
d’Wuert.

M. Marc Hansen (déi gréng).- Jo, merci fir 
d’Wuert nach eng Kéier. Ech wollt just eng Kéier 
kuerz dorobber reagéieren, well ech sinn drop 
agaan gen op déi Diskussioun, déi effektiv an der 
Kommissioun stattfonnt huet. Do hu mer wuel iw-
wer Certificats de maladie länger diskutéiert, iw-
wert d’Form, wéi een déi Persounen da kéint excu-
séieren oder wéi se sech missten excuséieren. An 
ech wollt dat einfach nach eng Kéier och duerstelle 
mat e puer Beispiller, well dat d’Komplexitéit vun 
deem Ganzen extreem an d’Luucht setzt.

Mir ass et wuel bewosst, dass an der Diskussioun 
dat herno och ugedeit ginn ass, dass een op en 
anere Wee kéint goen. Et ass awer, den Ausgang 
vun deem Ganzen ass eigentlech Vertrauen an de 
Mandataire ze hunn. An ech hunn a menger Ried 
och gesot: „… oder vertraue mer dee Moment de 
Man datairen“, dat heescht, wa se sech géifen äus-
seren, soen: „Voilà, ech sinn an der Autoisolatioun“ 
oder „ech sinn an der Autoquarantän“. Mee wa mer 
hinnen do vertrauen, dann, fannen ech, solle mer 
hinnen iwwerall vertrauen. An dee Moment mengen 
ech, dass mer déi dote Restriktiounen net an den 
Text brauchen dranzesetzen an dass mer den Text 
och esou hätte kënne stëmmen, ouni déi ganz Dis-
kussioun ze féieren. 

Merci.

M. Fernand Etgen, Président.- Merci villmools, 
Här Hansen. An da ginn ech d’Wuert zréck un 
 d’Regierung, d’Madamm Inneministesch Taina 
 Bofferding.

Mme Taina Bofferding, Ministre de l’Intérieur.- Jo, 
ech wollt just nach eng Kéier preziséieren, dass 
mer eis u sech ënnert dem Stréch eens sinn. Ech 
wëll nach eng Kéier drop hiweisen, dass och den Ti-
tel vum Gesetz duerchaus Covid beinhalt, dat op Är 
Remark, dass eeben och soll Covid dra sinn.

An ech wëll och nach drop hiweisen, dass mer och 
am Exposé des motifs geschriwwen hunn, dass, 
wann eng Visio ugefrot gëtt, eeben och dee Mo-
ment dat soll am Procès-verbal niddergeschriwwe 
ginn, dass eeben och dat soll dee Moment, also 
d’Grënn, firwat et zur Visio kënnt, dass dat dodra 
soll festgehale ginn.

Wéi gesot, eng honnertprozenteg Garantie hu mer 
net. Mee am Endeffekt menge mer alleguerten dat 
selwecht. An duerfir nach eng Kéier ass et schued, 
dass Der net hei mat op dee Wee gitt.

A wat den Avis vum Syvicol betrëfft, fannen ech dat 
elo e bësse speziell, dass Der dat hei esou uféiert, 
well Dir waart net an deene Reuniounen derbäi. Mir 
hunn dat diskutéiert. Mir waren eis doriwwer eens. 
Also fannen ech dat elo ganz komesch, dass Der dat 
do elo e bëssen esou uféiert mat deem Net-wëllen-
Nolauschteren, Net-wëlle-Liesen. Bon, dat kann ech 
Iech zréckginn. Mee bon, dat ass jo Är nei  Taktik.

M. Fernand Etgen, Président.- Merci der Madamm 
Inneministesch. D’Diskussioun ass domat ... Nee, 
den Här Wolter freet nach eng Kéier Parole après 
ministre.

M. Michel Wolter (CSV).- Just fir ze soen, dass 
ech d’Welt net verstinn.

(Brouhaha)

Nee, ech versti se wierklech net! Ech verstinn 
d’Welt net, dass d’Ministesch elo ufänkt, hei an 
d’Dis kussioun eranzebréngen, dass ech net an der 
Reu nioun derbäi gewiescht wär. Hunn ech an ier-
gendenger Sekonn an deem, wat ech an där lesch-
ter hallwer Stonn gesot hunn, behaapt, ech wär an 
där Reunioun derbäi gewiescht?

Une voix.- A!

M. Michel Wolter (CSV).- Ech hunn, Madamm 
 Minister, de schrëftlechen Avis vum Syvicol ...

(Interruption)

... zu dësem Projet de loi virgelies. De schrëft-
lechen Avis vum Syvicol! An ech hunn doraus ge-
zunn, dass, contrairement zu deem, wat Dir gesot 
hutt, et keng Demande war vum Syvicol, fir d’Gesetz 
esou ze schreiwen, wéi et elo vun der Majoritéit 
akzeptéiert gëtt, mee dass de Syvicol sech a sen-
gem schrëftlechen Avis expressis verbis limitéiert 

huet op de Covid an déi Leit, déi domadder ze dinn 
hätten.

M. Fernand Etgen, Président.- Merci, Här Wolter. 
Et ass keng Wuertmeldung méi do, soudatt d’Dis-
kussioun elo ofgeschloss ass.

Mir kënnen dann zur Ofstëmmung vum Projet de loi 
7690 kommen.

Vote sur l’ensemble du projet de loi 7690 et dis-
pense du second vote constitutionnel

D’Ofstëmme fänkt un. Fir d’éischt de Vote électro-
nique fir déi perséinlech Stëmmen.

Duerno maachen ech den Appel nominal fir déi, déi 
e Vote par procuration wëllen ofginn.

Appel nominal (votes par procuration)

Domat ass dëse Projet de loi mat 35 Jo-Stëmmen, 
bei 21 Nee-Stëmmen a 4 Abstentiounen ugeholl.

Ont voté oui : MM. Guy Arendt, André Bauler, Gilles 
Baum, Mme Simone Beissel, MM. Frank Colabianchi, 
Fernand Etgen, Gusty Graas, Max Hahn, Mme Carole 
Hartmann, MM. Pim Knaff, Claude Lamberty et Mme 
Lydie Polfer (par M. André Bauler) ;

Mme Simone Asselborn-Bintz, M. Dan Biancalana, 
Mmes Tess Burton, Francine Closener, MM. Yves 
Cruchten, Mars Di Bartolomeo, Georges Engel, 
Claude Haagen, Mmes Cécile Hemmen et Lydia 
Mutsch ;

Mme Semiray Ahmedova, MM. Carlo Back, François 
Benoy, Mmes Djuna Bernard, Stéphanie Empain, 
Chantal Gary, M. Marc Hansen, Mme Josée Lorsché 
et M. Charles Margue ;

MM. Sven Clement et Marc Goergen ;

MM. Marc Baum et David Wagner.

Ont voté non : Mmes Diane Adehm (par M. Marc 
Lies), Nancy Arendt épouse Kemp, MM. Emile Eicher, 
Félix Eischen (par Mme Nancy Arendt épouse 
Kemp), Paul Galles (par M. Georges Mischo), Léon 
Gloden, Jean-Marie Halsdorf, Mmes Martine 
Hansen, Françoise Hetto-Gaasch, MM. Aly Kaes, 
Marc Lies, Georges Mischo, Mme Octavie Modert, 
M. Laurent Mosar, Mme Viviane Reding, MM. Gilles 
Roth, Jean-Paul Schaaf, Marc Spautz, Serge Wilmes 
(par M. Gilles Roth), Claude Wiseler et Michel 
Wolter.

Se sont abstenus : MM. Jeff Engelen, Fernand 
Kartheiser, Fred Keup et Roy Reding (par M. Jeff 
Engelen).

Freet d’Chamber d’Dispens vum zweete Vote 
constitutionnel?

(Assentiment)

Et ass also esou decidéiert.

8. 7709 - Projet de loi portant modification 
de la loi du 20 juin 2020 portant 1° déroga-
tion temporaire à certaines dispositions en 
matière de droit du travail en relation avec 
l’état de crise lié au Covid-19 ; 2° modifi-
cation du Code du travail
Den nächste Punkt vun eisem Ordre du jour vun 
haut de Mëtten ass de Projet de loi 7709, eng Ofän-
nerung vum Aarbechtsrecht. D’Riedezäit ass nom 
Basismodell festgeluecht. An ech ginn d’Wuert un 
de Rapporter, den honorabelen Här Engel. Här 
Engel, Dir hutt d’Wuert.

Rapport de la Commission du Travail, de l’Emploi et 
de la Sécurité sociale

M. Georges Engel (LSAP), rapporteur.- Merci, Här 
President. Richteg, wärend dem État de crise sinn 
eng Rei Derogatiounen zum Aarbechtsrecht geholl 
ginn. An déi sinn dunn an engem Gesetz den 20. 
Juni 2020 verlängert ginn. An Dir wësst alleguer, 
dass d’Pandemie nach net fäerdeg ass, an dofir 
musse mer déi Bestëmmungen hei nach eng Kéier 
verlängeren, fir dass et keen ekonomeschen a so-
zialen Abroch an dëser Kris gëtt, fir dass deen op 
alle Fall net méi schlëmm gëtt.

Dëse Gesetzesprojet mat der Nummer 7709, dee 
gesäit dann eng temporär Verlängerung vir vum Ar-
tikel 16 vum Gesetz vum 20. Juni, deen dann erëm 
eng Kéier de Code travail ofännert beim Artikel 
L. 585-6, fënnefte Punkt. 

Am Kontext vun der Gesondheetskris verbonne mat 
der Covidpandemie hu verschidde Betriber hir fréier 
Mataarbechter, déi a fréizäiteger Pensioun waren, 
ugebueden, fir zréck schaffen ze kommen, fir wä-
rend der Kris dann och auszehëllefen. Dofir war d’Zil 
vum Gesetz d’Suspensioun vun deem Artikel, deen 
ech virdru genannt hunn, fir dass déi Persounen och 
eng Remuneratioun konnte kréien, an dat ouni Ver-
loscht vun hire Rechter op d’Fréipensiounsvirdeeler. 
An duerfir schwätze mer haut an dësem Parlament 
nach eng Kéier doriwwer, well mer den Artikel 16 
musse verlängeren, an dat bis den 30. Juni 2021. 
Hei kënnt dann awer derbäi, dass dës Dispositioun 
just fir Salariéë gëllt, déi am Gesondheetssecteur a 
bei medezinneschen Analyselaboratoiren, am Hël-

lefs- an am Fleegesecteur schaffen, well dat sinn 
déi, déi am meeschte betraff sinn.

Dann ass et och esou, dass de Salarié net méi ver-
flicht ass, bei säi fréiere Patron zréckzegoen. E ka 
bei en neien, bei en alen oder awer och bei säi 
fréiere Patron zréckgoen aus deene betraffene Sec-
teuren. An de Patron, deen ass verantwortlech, eng 
Lëscht vun all deene Mataarbechter, déi an de Ge-
noss vun där Suspensioun vum Artikel L. 585-6, 
Punkt 5 kommen, dem Aarbechtsminister matze-
deelen.
D’Gesetz gouf den 18. November deposéiert. De 
Staatsrot huet e favorabelen Avis ginn, gradesou 
wéi d’Chambre de Commerce an och d’Chambre 
des Salariés, déi awer gesot huet, déi drun erënnert 
huet, dass se scho méi laang drop opmierksam 
mécht, dass et eng Penurie am medezinnesche Per-
sonal gëtt an dass een also do onbedéngt muss 
séier handelen.
De Rapport vun dësem Gesetz gouf unanime an der 
Aarbechtskommissioun den 10. Dezember ugeholl. 
Ech soe Merci dofir. Et ass e wichtege Projet an dë-
ser schwéierer Zäit. An ech ginn heimadder och 
den Accord vun der LSAP. Merci.

M. Fernand Etgen, Président.- Merci dem Här 
Rapporter Georges Engel. An ech ginn d’Wuert un 
den éischten ageschriwwene Riedner, den hono-
rabelen Här Marc Spautz.
Discussion générale

M. Marc Spautz (CSV).- Merci, Här President. 
Och e Merci un de Rapporteur, deen alles am Detail 
gesot huet. Ech hoffe just, dass mer et fäerdeg-
bréngen, dem Appell vun der Chambre des Salariés 
Rechnung ze droen. De President vun der Santés-
kommissioun huet dat jo an Aussiicht gestallt, 
da solle mer dat och maachen. Net, wa mer 
nach eng Kéier musse verlängeren, dass mer dann 
nach esou eng Remark an de Rapport geschriwwe 
kréien.
An domadder ginn ech d’Zoustëmmung vun der 
CSV. Merci.

M. Fernand Etgen, Président.- Merci villmools, 
Här Spautz. An ech ginn d’Wuert weider un den Här 
Pim Knaff.

M. Pim Knaff (DP).- Jo, merci, Här President. Ech 
wëll och gären hei am Numm vun der Demokrate-
scher Partei dem Rapporter Merci soe fir säi mënd-
lechen a schrëftleche Rapport. An deem ass och 
näischt méi bäizefügen. A mir ginn dann och den 
Accord.

M. Fernand Etgen, Président.- Merci villmools, 
Här Knaff. An da geet d’Wuert weider un den Här 
Carlo Back.

M. Carlo Back (déi gréng).- Jo, merci, Här 
President. Ech soen och Merci un de Rapporter. A 
mir ginn och eisen Accord fir d’Verlängerung vun 
dësem Gesetz.

M. Fernand Etgen, Président.- Merci, Här Back. 
An da geet d’Wuert un den Här Jeff Engelen.

M. Jeff Engelen (ADR).- Merci, Här President. Mir 
wëllen dann och dem Här Georges Engel Merci 
soen. Ech mengen, et ass alles gesot. Et ass am 
Interesse vun der Bekämpfung vun der Pandemie, 
wou mer dat hei Gesetz maachen. An ech bréngen 
den Accord vun der ADR zu dëser „Gesetzesverlän-
gerung“, muss ee jo éierlecherweis soen. Merci.

M. Fernand Etgen, Président.- Merci villmools, 
Här Engelen. An da wier et um honorabelen Här 
Marc Baum.

M. Marc Baum (déi Lénk).- Merci, Här President. 
Mir stëmmen dësem Gesetz och zou, dat eng Ver-
längerung ass vun deem, wat mer scho kennen, a 
wat wichteg ass, ënner anerem, fir eise Gesond-
heetssystem oprechtzeerhalen. Merci.

M. Fernand Etgen, Président.- Merci villmools, 
Här Baum. An da wier et um honorabelen Här Sven 
Clement.

M. Sven Clement (Piraten).- Merci, Här President. 
Merci och dem Rapporter fir de Rapport. Hoffe mer, 
datt mer dat heiten net nach eng Kéier verlängere 
mussen. An domadder ginn ech den Accord vun de 
Piraten.

M. Fernand Etgen, Président.- Merci, Här Clement. 
D’Regierung huet d’Wuert. Den Här Vizepremier an 
Aarbechtsminister Dan Kersch.

Prise de position du Gouvernement

M. Dan Kersch, Ministre du Travail, de l’Emploi et 
de l’Économie sociale et solidaire.- Esou vill Merci! 
Ech géif mech deem wëllen uschléissen a Merci 
soen, och fir d’Unanimitéit hei an der Chamber. An 
ech mengen, dass ech am Numm vun eis alleguer-
ten deene Leit ka Merci soen, déi am Gesondheets-
secteur elo e ganz grousse Match maachen, fir dës 
Pandemie ze bekämpfen.

Une voix.- Très bien!

M. Fernand Etgen, Président.- D’Diskussioun ass 
domat ofgeschloss. 

Mir kommen elo zur Ofstëmmung iwwert de Projet 
de loi 7709. Den Text steet am Document parlemen-
taire 77094. 

Vote sur l’ensemble du projet de loi 7709 et dis-
pense du second vote constitutionnel

Fir d’éischt de Vote électronique fir déi perséinlech 
Stëmmen.

Duerno maachen ech den Appel nominal fir déi, déi 
e Vote par procuration wëllen ofginn.

Appel nominal (votes par procuration)

An domadder ass dëse Projet de loi eestëmmeg 
mat 60 Jo-Stëmmen ugeholl.

Ont voté oui : Mmes Diane Adehm (par M. Marc 
Lies), Nancy Arendt épouse Kemp, MM. Emile Eicher, 
Félix Eischen (par Mme Nancy Arendt épouse 
Kemp), Paul Galles (par M. Georges Mischo), Léon 
Gloden, Jean-Marie Halsdorf, Mmes Martine 
Hansen, Françoise Hetto-Gaasch, MM. Aly Kaes, 
Marc Lies, Georges Mischo, Mme Octavie Modert, 
M. Laurent Mosar, Mme Viviane Reding, MM. Gilles 
Roth, Jean-Paul Schaaf, Marc Spautz, Serge Wilmes 
(par M. Gilles Roth), Claude Wiseler et Michel 
Wolter ;

MM. Guy Arendt, André Bauler, Gilles Baum, Mme 
Simone Beissel, MM. Frank Colabianchi, Fernand 
Etgen, Gusty Graas, Max Hahn, Mme Carole 
Hartmann, MM. Pim Knaff, Claude Lamberty et Mme 
Lydie Polfer (par M. Gilles Baum) ;

Mme Simone Asselborn-Bintz, M. Dan Biancalana, 
Mmes Tess Burton, Francine Closener, MM. Yves 
Cruchten, Mars Di Bartolomeo, Georges Engel, 
Claude Haagen, Mmes Cécile Hemmen et Lydia 
Mutsch ;

Mme Semiray Ahmedova, MM. Carlo Back, François 
Benoy, Mmes Djuna Bernard, Stéphanie Empain, 
Chantal Gary, M. Marc Hansen, Mme Josée Lorsché 
et M. Charles Margue ;

MM. Jeff Engelen, Fernand Kartheiser, Fred Keup 
(par M. Jeff Engelen) et Roy Reding (par M. Fernand 
Kartheiser) ;

MM. Sven Clement et Marc Goergen ;

MM. Marc Baum et David Wagner.

Freet d’Chamber d’Dispens vum zweete Vote 
constitutionnel?

(Assentiment)

Et ass also esou decidéiert.

9. 7726 - Projet de loi portant dérogation 
temporaire à l’article L. 121-6 du Code du 
travail
Eisen nächste Punkt vum Ordre du jour vun haut de 
Mëtteg ass de Projet de loi 7726 iwwert de Schutz 
vun de Salariéë virun enger Entloossung. A Rappor-
ter ass nach eng Kéier den honorabelen Här 
Georges Engel. An Här Engel, Dir hutt d’Wuert.

Rapport de la Commission du Travail, de l’Emploi et 
de la Sécurité sociale

M. Georges Engel (LSAP), rapporteur.- Merci, Här 
President. Och dat hei ass e Gesetzesprojet, deen 
huet direkt mat der Coronakris ze dinn an dee féiert 
dann eng temporär Ännerung vum Aarbechtsrecht 
an, fir dass mer besser duerch dës Kris kënne kom-
men a verschidde Situatiounen och besser geréiert 
kréien. Dëse Gesetzesprojet, deen ännert temporär 
d’Dispositioun vum Artikel L. 121-6 Paragraf 2 an 3 
vum Code du Travail of. Dat si Bestëmmungen, déi 
sech op de Schutz vum Salarié géint Entloossunge 
bezéien, also eppes ganz Wichteges. D’Aarbechts-
recht gesäit nämlech vir, dass, wann e Salarié krank 
ass oder wann en net kann op d’Aarbecht goen - 
heiansdo ass dat net dat selwecht -, dësen direkt 
den éischten Dag de Patron iwwer eng Absence 
muss informéieren, mee awer och dem Patron e 
Certificat vum Dokter, fir seng Aarbechtsonfäeg-
keet ze bestätegen, muss liwweren, an dat spéits-
tens um drëtten Dag vu senger Absence. Just esou 
ass hie géint eng Entloossung dann och geschützt.

Haut, am Kontext vun der Gesondheetskris, si vill 
Leit an enger Isolatioun oder an enger Quarantän 
vun esou enger Moossnam betraff an do sinn dann 
och verschidde Mesurë virgesinn. Ënner anerem 
kritt een do e Certificat d’incapacité de travail aus-
gestallt, wann een net senger berufflecher oder 
schoulescher Aktivitéit kann nogoen. Dat heescht 
konkreet, dass esou e Certificat dann och gëllt, fir 
d’Aarbechtsonfäegkeet ze bestätegen.
A mir befannen eis zënter e puer Wochen nees an 
enger Situatioun, wou d’Zuelen eis Suerge maa-
chen. D’Zuele maachen der Ekipp vum Contacttra-
cing et virun allem net einfach an esou sinn eng 
ganz Rei vu Retarden entstanen, och wann déi elo 
duerch den Tracing, dee verbessert gouf, erof-
gaange sinn. Leit, déi positiv getest goufen oder à 
risque sinn, well si an engem enke Kontakt mat 
enger positiv getester Persoun waren, déi kréien 
dësen Isolatiouns- oder Quarantänscertificat net 
esou séier ausgestallt, fir dass déi Dräi-Deeg-Ree-

gel nach kann agehale ginn, an dann entsti Situa-
tiounen, wou de Salarié dann net méi geschützt 
ass. An dat wëlle mer jo net, well mer Entloossunge 
jo wëlle vermeiden, fir eng Situatioun, wou de Sala-
rié och net selwer Schold drun ass. 
An duerfir maache mer mat dësem Gesetzesprojet 
déi Prozedur do e bëssen anescht. De Projet de loi 
gesäit nämlech vir, dass d’Period, fir de Certificat 
d’incapacité de travail anzereechen, vun dräi Deeg 
op aacht Deeg verlängert gëtt fir déi betraffe Per-
sounen, déi vun esou enger nationaler Autoritéit 
matgedeelt kréien, dass se a Quarantän oder Isola-
tioun musse sinn - „national Autoritéit“, well et net 
onbedéngt musse Leit aus Lëtzebuerg sinn, et kën-
nen och Leit aus engem anere Land sinn, déi dann 
hei mussen dee Certificat eraginn.
Et ass och esou, dass dëse Certificat fir Quarantän 
oder Isolatioun bis elo nach net spezifesch am Aar-
bechtsrecht verankert war. Dat ass dann heimad-
der, ... an dësem Gesetzesprojet géif dat dann och 
gemaach ginn. An de Salarié muss och säi Patron 
informéieren, wann hien a Quarantän oder Isola-
tioun da muss goen.
Wéi ass et zu dësem Projet komm? De 27. Novem-
ber ass en deposéiert ginn. De Staatsrot huet e fa-
vorabelen Avis ginn. Duerno sinn d’Aarbechten an 
der Aarbechtskommissioun ugaangen a mir hunn 
nach Amendementer gemaach. Déi goufen de 7. 
Dezember ugeholl. De Staatsrot huet déi och uge-
holl. An et ass haaptsächlech drëms gaangen, ën-
nerschiddleche Remarken a Virschléi vun den Avise 
vun der Chambre de Commerce a vun der Chambre 
des Salariés, Rechnung ze droen. D’Chambre de 
Commerce huet hiren Accord gi mat der Bemier-
kung, dass och d’Frontaliere missen do ofgedeckt 
ginn. An d’Chambre des Salariés hat och eng än-
lech Bemierkung.
De Rapport gouf à l’unanimité erëm eng Kéier den 
10. Dezember an der Kommissioun vum Travail 
ugeholl. 
Ech soen och dofir Merci. An ech ginn heimat dann 
och dann den Avis vun der LSAP fir dëse Projet de 
loi.
(Interruptions)
A, den Avis. Nee! Ech ginn e positiven Avis an ...
(Brouhaha)
... ech ginn och eisen Accord. Voilà!

M. Fernand Etgen, Président.- An ech soen dem 
Här Rapporter Georges Engel Merci a ginn d’Wuert 
un den éischten ageschriwwene Riedner, den hono-
rabelen Här Marc Spautz.
Discussion générale

M. Marc Spautz (CSV).- Merci, fir de schrëftleche 
Rapport. An ech ginn d’Zoustëmmung vun der CSV.

M. Fernand Etgen, Président.- Merci villmools, 
Här Spautz. An da wier et um honorabelen Här Pim 
Knaff.

M. Pim Knaff (DP).- Merci, Här President. Ech 
soen och dem Rapporteur Merci. Dee Projet de loi 
ass plein de bon sens a mir ginn och eisen Accord.

M. Fernand Etgen, Président.- Merci, Här Knaff. 
An ech ginn d’Wuert weider un den honorabelen 
Här Carlo Back.

M. Carlo Back (déi gréng).- Jo, merci un de Rap-
porter. A mir ginn natierlech och eisen Accord fir 
dëse Projet de loi.

M. Fernand Etgen, Président.- Merci, Här Carlo 
Back. An ech ginn d’Wuert weider un den Här Jeff 
Engelen.

M. Jeff Engelen (ADR).- Merci, Här President. Mir 
wëllen dem Här Georges Engel en häerzleche Merci 
soen. Et ass alles gesot, wat zu deem Gesetz hei ze 
soen ass.
Et geet am Fong geholl dorëm, eng Praxis, déi sech 
déi lescht Wochen agebiergert huet, fir déi a Geset-
zesform ze schreiwen, soudatt d’Leit konform sinn 
zum Gesetz. An ech bréngen d’Zoustëmmung vun 
der ADR zu dësem Projet.

M. Fernand Etgen, Président.- Merci villmools, 
Här Jeff Engelen. An d’Wuert huet elo den honora-
belen Här Marc Baum.

M. Marc Baum (déi Lénk).- Merci, Här President. 
Ech kommen awer nach eng Kéier kuerz un d’Pult, 
well ech mengen, datt dee ganz gudden an néidege 
Projet, datt do awer och nach zwou, dräi Froen do-
madder verbonne sinn, déi eis och an Zukunft nach 
wäerte beschäftegen.
Bis elo war et esou, datt d’Verantwortung fir d’An-
hale vun de sanitäre Reegelen op der Aarbechtsplaz 
a ronderëm d’Aarbechtsplaz an éischter Linn beim 
Salarié louch, an d’Salariatskummer huet duerfir 
schonn am Oktober, mengen ech, drop opmierksam 
gemaach a mir selwer hunn och dem Aarbechtsmi-
nister deen Dag, wou en effektiv dat heite Gesetz 
deposéiert huet, änlech Froe gestallt, wat déi Beräi-
cher vun Obligatiounen tëschent Santé an Aarbecht 
ugeet, déi hätte kënnen deelweis widderspréchlech 
sinn, well de Salarié kann deemno wéi an enger 




